Уйăп МИШШИ

Чаплă çĕнтерÿ
Тĕлĕнсе   пĕтерейменччĕ 
Пĕр   карапĕ   çĕкленсен, 
Кĕç  те вĕç тепри çĕкленчĕ, 
Сывлăш пÿлĕнчĕ çынсен.

Ай, çĕршыв! Ай, вăй-хăват та!

Тĕлĕнтертĕн-çке, чăнах:
Вирхĕнчĕ «Восток-4»

«Восток-3» хыççăнах.

Пĕринче, ав, Николаев, 
Ав,   Попович   тепринче.
Иккĕне вĕçмешкĕн лайăх 
Çут  тĕнче  уçлăхĕнче. 
Саламларĕ,  алă  çупрĕ 
Пĕтĕм халăх ик яша. 
Космосра шырарĕ-тупрĕ 
Украинец  чăваша. 
Çĕр  çинче  пулсассăн,   паллă, 
Çын çынна-и, тупатех. 
Куçлă  уй,  вăрман  хăлхаллă. 
Çул  шырамăн-ха  питех. 
Çук, тет, тусăм, кăшт суятăн. 
Çĕр çинче те тепĕр чух 
Аташатăн  та  каятăн, 
Çул пĕлмен — çула ан тух. 
Космосра  вара  кусенĕн, 
Юмахри пек темелле: 
Ик ракетă, шăп тĕл пенĕн, 
Çитрĕç-тухрĕç пĕр тĕле! 
Хăй   тусне  Павло  тĕл   пулчĕ. 
Ăшшăн çиçрĕ йăл кулли. 
Ырă  сунчĕ, алă сулчĕ: 
Здоровеньки, тет, булы! 
Ырă кун!— тет Андриянĕ, 
Кил, вĕçер, тет, юнашар! 
Икĕ тус пĕрле пулсан-и, 
Йывăрри те йывăр мар.

Иксĕр çеç пĕрле-и халĕ,

Тÿпене вĕçнĕренпе

Пĕтĕм халăх чун-хавалĕ

Чун-чĕрийĕ сирĕнпе.


Сирĕнпе  Тăван çĕршывăр,

Шик ан пултăр чĕрĕрте.
Çĕнĕ-çĕнĕ çул-йĕр хывăр,

Çÿрĕр  çын çитмен çĕрте!

Чиксĕр космос океанĕ
Çук ун вĕçĕ те хĕрри.
Çавăнта çул хываканĕ

Çынсенчен чи паттăрри.
Вĕçсĕр уçлăхĕ тĕнченĕн,
Çук ун тĕпĕ те тÿпи.
Çавăнта çул хываканĕ
Пит телейлĕ-çке шăпи.
Чăн телейлĕ, паттăр пултăр

Икĕ йĕкĕт, икĕ яш.

Пĕр тăван пулса халь юлтăр,

Украинецпа чăваш.
Пĕр тăван мĕн пур пек халăх

Пирĕн аслă пĕр йышра.

Ленин курнă çул малашлăх

Уçăлса выртать умра.

Çав тăванлăхăн уявĕ

Кĕрлемест-им çĕршывра?

Çав малашлăхăн ялавĕ 
Вĕлкĕшмест-им Çĕр тавра?

Юнашар пыраççĕ таччăн

Икĕ йĕкĕт космосра.

Пĕр тĕп шухăш икĕ каччăн,

Пĕр тĕллев кăна асра:
Çĕнтерес! 
Тăван çĕршывăн

Хăватне  çитĕнтерес!

Çĕр çине те ыррăн-сыввăн

Таврăнма вăй çитерес!

Ай, çынсем! Ай, вăй-хăват та

Çав çынсенĕн аллинче!

Таврăнчĕ «Восток-4»,

«Восток-3» Çĕр çинче!

Икĕ паттăрĕ те сывă,

Ак,  çĕршыв ытамĕнче.

Савăнать  Совет çĕршывĕ,

Тĕлĕнсе тăрать тĕнче.

Август, 1962.

